
॥  ಅಥ  ಶ್ರೀಮಹಾಭಾರತೇ  ಉದ್ಯೋಗಪರ್ವಣಿ  ಪ್ರಜಾಗರಪರ್ವಣಿ
ವಿದುರನೀತಿವಾಕ್ಯೇ  ತ್ರಯಸ್ತ್ರಿಂಶೋಽಧ್ಯಾಯಃ  ॥

ವೈಶಂಪಾಯನ  ಉವಾಚ  ।

ದ್ವಾಃಸ್ಥಂ  ಪ್ರಾಹ  ಮಹಾಪ್ರಾಜ್ಞೋ  ಧೃತರಾಷ್ಟ್ರೋ
ಮಹೀಪತಿಃ  ।
ವಿದುರಂ  ದ್ರಷ್ಟುಮಿಚ್ಛಾಮಿ  ತಮಿಹಾನಯ  ಮಾಚಿರಮ್  ॥  1॥

ಪ್ರಹಿತೋ  ಧೃತರಾಷ್ಟ್ರೇಣ  ದೂತಃ  ಕ್ಷತ್ತಾರಮಬ್ರವೀತ್  ।
ಈಶ್ವರಸ್ತ್ವಾಂ  ಮಹಾರಾಜೋ  ಮಹಾಪ್ರಾಜ್ಞ  ದಿದೃಕ್ಷತಿ  ॥  2॥

ಏವಮುಕ್ತಸ್ತು  ವಿದುರಃ  ಪ್ರಾಪ್ಯ  ರಾಜನಿವೇಶನಮ್  ।
ಅಬ್ರವೀದ್ಧೃತರಾಷ್ಟ್ರಾಯ  ದ್ವಾಃಸ್ಥ  ಮಾಂ  ಪ್ರತಿವೇದಯ  ॥
3॥

ದ್ವಾಃಸ್ಥ  ಉವಾಚ  ।

ವಿದುರೋಽಯಮನುಪ್ರಾಪ್ತೋ  ರಾಜೇಂದ್ರ  ತವ  ಶಾಸನಾತ್  ।
ದ್ರಷ್ಟುಮಿಚ್ಛತಿ  ತೇ  ಪಾದೌ  ಕಿಂ  ಕರೋತು  ಪ್ರಶಾಧಿ  ಮಾಮ್  ॥
4॥

ಧೃತರಾಷ್ಟ್ರ  ಉವಾಚ  ।

ಪ್ರವೇಶಯ  ಮಹಾಪ್ರಾಜ್ಞಂ  ವಿದುರಂ  ದೀರ್ಘದರ್ಶಿನಮ್  ।
ಅಹಂ  ಹಿ  ವಿದುರಸ್ಯಾಸ್ಯ  ನಾಕಾಲ್ಯೋ  ಜಾತು  ದರ್ಶನೇ  ॥  5॥

ದ್ವಾಃಸ್ಥ  ಉವಾಚ  ।

ಪ್ರವಿಶಾಂತಃ  ಪುರಂ  ಕ್ಷತ್ತರ್ಮಹಾರಾಜಸ್ಯ  ಧೀಮತಃ  ।
ನ  ಹಿ  ತೇ  ದರ್ಶನೇಽಕಾಲ್ಯೋ  ಜಾತು  ರಾಜಾ  ಬ್ರವೀತಿ  ಮಾಮ್  ॥  6॥

ವೈಶಂಪಾಯನ  ಉವಾಚ  ।

ತತಃ  ಪ್ರವಿಶ್ಯ  ವಿದುರೋ  ಧೃತರಾಷ್ಟ್ರ  ನಿವೇಶನಮ್  ।
ಅಬ್ರವೀತ್ಪ್ರಾಂಜಲಿರ್ವಾಕ್ಯಂ  ಚಿಂತಯಾನಂ  ನರಾಧಿಪಮ್  ॥  7
॥



ವಿದುರೋಽಹಂ  ಮಹಾಪ್ರಾಜ್ಞ  ಸಂಪ್ರಾಪ್ತಸ್ತವ  ಶಾಸನಾತ್  ।
ಯದಿ  ಕಿಂ  ಚನ  ಕರ್ತವ್ಯಮಯಮಸ್ಮಿ  ಪ್ರಶಾಧಿ  ಮಾಮ್  ॥  8॥

ಧೃತರಷ್ತ್ರ  ಉವಾಚ  ।

ಸಂಜಯೋ  ವಿದುರ  ಪ್ರಾಪ್ತೋ  ಗರ್ಹಯಿತ್ವಾ  ಚ  ಮಾಂ  ಗತಃ  ।
ಅಜಾತಶತ್ರೋಃ  ಶ್ವೋ  ವಾಕ್ಯಂ  ಸಭಾಮಧ್ಯೇ  ಸ  ವಕ್ಷ್ಯತಿ  ॥  9॥

ತಸ್ಯಾದ್ಯ  ಕುರುವೀರಸ್ಯ  ನ  ವಿಜ್ಞಾತಂ  ವಚೋ  ಮಯಾ  ।
ತನ್ಮೇ  ದಹತಿ  ಗಾತ್ರಾಣಿ  ತದಕಾರ್ಷೀತ್ಪ್ರಜಾಗರಮ್  ॥  10॥

ಜಾಗ್ರತೋ  ದಹ್ಯಮಾನಸ್ಯ  ಶ್ರೇಯೋ  ಯದಿಹ  ಪಶ್ಯಸಿ  ।
ತದ್ಬ್ರೂಹಿ  ತ್ವಂ  ಹಿ  ನಸ್ತಾತ  ಧರ್ಮಾರ್ಥಕುಶಲೋ  ಹ್ಯಸಿ  ॥
11॥

ಯತಃ  ಪ್ರಾಪ್ತಃ  ಸಂಜಯಃ  ಪಾಂಡವೇಭ್ಯೋ
ನ  ಮೇ  ಯಥಾವನ್ಮನಸಃ  ಪ್ರಶಾಂತಿಃ  ।
ಸವೇಂದ್ರಿಯಾಣ್ಯಪ್ರಕೃತಿಂ  ಗತಾನಿ
ಕಿಂ  ವಕ್ಷ್ಯತೀತ್ಯೇವ  ಹಿ  ಮೇಽದ್ಯ  ಚಿಂತಾ  ॥  12॥

ತನ್ಮೇ  ಬ್ರೂಹಿ  ವಿದುರ  ತ್ವಂ  ಯಥಾವನ್
ಮನೀಷಿತಂ  ಸರ್ವಮಜಾತಶತ್ರೋಃ  ।
ಯಥಾ  ಚ  ನಸ್ತಾತ  ಹಿತಂ  ಭವೇಚ್ಚ
ಪ್ರಜಾಶ್ಚ  ಸರ್ವಾಃ  ಸುಖಿತಾ  ಭವೇಯುಃ  ॥ - ॥

ವಿದುರ  ಉವಾಚ  ।

ಅಭಿಯುಕ್ತಂ  ಬಲವತಾ  ದುರ್ಬಲಂ  ಹೀನಸಾಧನಮ್  ।
ಹೃತಸ್ವಂ  ಕಾಮಿನಂ  ಚೋರಮಾವಿಶಂತಿ  ಪ್ರಜಾಗರಾಃ  ॥  13॥

ಕಚ್ಚಿದೇತೈರ್ಮಹಾದೋಷೈರ್ನ  ಸ್ಪೃಷ್ಟೋಽಸಿ  ನರಾಧಿಪ  ।
ಕಚ್ಚಿನ್ನ  ಪರವಿತ್ತೇಷು  ಗೃಧ್ಯನ್ವಿಪರಿತಪ್ಯಸೇ  ॥  14॥

ಧೃತರಾಷ್ಟ್ರ  ಉವಾಚ  ।

ಶ್ರೋತುಮಿಚ್ಛಾಮಿ  ತೇ  ಧರ್ಮ್ಯಂ  ಪರಂ  ನೈಃಶ್ರೇಯಸಂ  ವಚಃ  ।
ಅಸ್ಮಿನ್ರಾಜರ್ಷಿವಂಶೇ  ಹಿ  ತ್ವಮೇಕಃ  ಪ್ರಾಜ್ಞಸಮ್ಮತಃ  ॥
15॥

ವಿದುರ  ಉವಾಚ  ।

ರಜಾ  ಲಕ್ಷಣಸಂಪನ್ನಸ್ತ್ರೈಲೋಕ್ಯಸ್ಯಾಧಿಪೋ  ಭವೇತ್  ।
ಪ್ರೇಷ್ಯಸ್ತೇ  ಪ್ರೇಷಿತಶ್ಚೈವ  ಧೃತರಾಷ್ಟ್ರ
ಯುಧಿಷ್ಠಿರಃ  ॥ - ॥



ವಿಪರೀತತರಶ್ಚ  ತ್ವಂ  ಭಾಗಧೇಯೇ  ನ  ಸಮ್ಮತಃ  ।
ಅರ್ಚಿಷಾಂ  ಪ್ರಕ್ಷಯಾಚ್ಚೈವ  ಧರ್ಮಾತ್ಮಾ  ಧರ್ಮಕೋವಿದಃ  ॥ -
॥

ಆನೃಶಂಸ್ಯಾದನುಕ್ರೋಶಾದ್ಧರ್ಮಾತ್ಸತ್ಯಾತ್ಪರಾಕ್ರಮಾತ್
।
ಗುರುತ್ವಾತ್ತ್ವಯಿ  ಸಂಪ್ರೇಕ್ಷ್ಯ
ಬಹೂನ್ಕ್ಲೇಷಾಂಸ್ತಿತಿಕ್ಷತೇ  ॥ - ॥

ದುರ್ಯೋಧನೇ  ಸೌಬಲೇ  ಚ  ಕರ್ಣೇ  ದುಃಶಾಸನೇ  ತಥಾ  ।
ಏತೇಷ್ವೈಶ್ವರ್ಯಮಾಧಾಯ  ಕಥಂ  ತ್ವಂ  ಭೂತಿಮಿಚ್ಛಸಿ  ॥ - ॥

ಏಕಸ್ಮಾತ್ವೃಕ್ಷಾದ್ಯಜ್ಞಪತ್ರಾಣಿ  ರಾಜನ್
ಸ್ರುಕ್ಚ  ದ್ರೌಣೀ  ಪೇಠನೀಪೀಡನೇ  ಚ  ।
ಏತಸ್ಮಾದ್ರಾಜನ್ಬ್ರುವತೋ  ಮೇ  ನಿಬೋಧ
ಏಕಸ್ಮಾದ್ವೈ  ಜಾಯತೇಽಸಚ್ಚ  ಸಚ್ಚ  ॥ - ॥

ಆತ್ಮಜ್ಞಾನಂ  ಸಮಾರಂಭಸ್ತಿತಿಕ್ಷಾ  ಧರ್ಮನಿತ್ಯತಾ  ।
ಯಮರ್ಥಾನ್ನಾಪಕರ್ಷಂತಿ  ಸ  ವೈ  ಪಣ್ದಿತ  ಉಚ್ಯತೇ  ॥ - ॥

ನಿಷೇವತೇ  ಪ್ರಶಸ್ತಾನಿ  ನಿಂದಿತಾನಿ  ನ  ಸೇವತೇ  ।
ಅನಾಸ್ತಿಕಃ  ಶ್ರದ್ದಧಾನ  ಏತತ್ಪಂಡಿತ  ಲಕ್ಷಣಮ್  ॥  16॥

ಕ್ರೋಧೋ  ಹರ್ಷಶ್ಚ  ದರ್ಪಶ್ಚ  ಹ್ರೀಸ್ತಂಭೋ  ಮಾನ್ಯಮಾನಿತಾ
।
ಯಮರ್ಥಾನ್ನಾಪಕರ್ಷಂತಿ  ಸ  ವೈ  ಪಂಡಿತ  ಉಚ್ಯತೇ  ॥  17॥

ಯಸ್ಯ  ಕೃತ್ಯಂ  ನ  ಜಾನಂತಿ  ಮಂತ್ರಂ  ವಾ  ಮಂತ್ರಿತಂ  ಪರೇ  ।
ಕೃತಮೇವಾಸ್ಯ  ಜಾನಂತಿ  ಸ  ವೈ  ಪಂಡಿತ  ಉಚ್ಯತೇ  ॥  18॥

ಯಸ್ಯ  ಕೃತ್ಯಂ  ನ  ವಿಘ್ನಂತಿ  ಶೀತಮುಷ್ಣಂ  ಭಯಂ  ರತಿಃ  ।
ಸಮೃದ್ಧಿರಸಮೃದ್ಧಿರ್ವಾ  ಸ  ವೈ  ಪಂಡಿತ  ಉಚ್ಯತೇ  ॥  19॥

ಯಸ್ಯ  ಸಂಸಾರಿಣೀ  ಪ್ರಜ್ಞಾ  ಧರ್ಮಾರ್ಥಾವನುವರ್ತತೇ  ।
ಕಾಮಾದರ್ಥಂ  ವೃಣೀತೇ  ಯಃ  ಸ  ವೈ  ಪಂಡಿತ  ಉಚ್ಯತೇ  ॥  20॥

ಯಥಾಶಕ್ತಿ  ಚಿಕೀರ್ಷಂತಿ  ಯಥಾಶಕ್ತಿ  ಚ  ಕುರ್ವತೇ  ।
ನ  ಕಿಂ  ಚಿದವಮನ್ಯಂತೇ  ಪಂಡಿತಾ  ಭರತರ್ಷಭ  ॥  21॥

ಕ್ಷಿಪ್ರಂ  ವಿಜಾನಾತಿ  ಚಿರಂ  ಶ ಋಣೋತಿ
ವಿಜ್ಞಾಯ  ಚಾರ್ಥಂ  ಭಜತೇ  ನ  ಕಾಮಾತ್  ।
ನಾಸಂಪೃಷ್ಟೋ  ವ್ಯೌಪಯುಂಕ್ತೇ  ಪರಾರ್ಥೇ
ತತ್ಪ್ರಜ್ಞಾನಂ  ಪ್ರಥಮಂ  ಪಂಡಿತಸ್ಯ  ॥  22॥



ನಾಪ್ರಾಪ್ಯಮಭಿವಾಂಛಂತಿ  ನಷ್ಟಂ  ನೇಚ್ಛಂತಿ  ಶೋಚಿತುಮ್  ।
ಆಪತ್ಸು  ಚ  ನ  ಮುಹ್ಯಂತಿ  ನರಾಃ  ಪಂಡಿತ  ಬುದ್ಧಯಃ  ॥  23॥

ನಿಶ್ಚಿತ್ಯ  ಯಃ  ಪ್ರಕ್ರಮತೇ  ನಾಂತರ್ವಸತಿ  ಕರ್ಮಣಃ  ।
ಅವಂಧ್ಯ  ಕಾಲೋ  ವಶ್ಯಾತ್ಮಾ  ಸ  ವೈ  ಪಂಡಿತ  ಉಚ್ಯತೇ  ॥  24॥

ಆರ್ಯ  ಕರ್ಮಣಿ  ರಾಜ್ಯಂತೇ  ಭೂತಿಕರ್ಮಾಣಿ  ಕುರ್ವತೇ  ।
ಹಿತಂ  ಚ  ನಾಭ್ಯಸೂಯಂತಿ  ಪಂಡಿತಾ  ಭರತರ್ಷಭ  ॥  25॥

ನ  ಹೃಷ್ಯತ್ಯಾತ್ಮಸಮ್ಮಾನೇ  ನಾವಮಾನೇನ  ತಪ್ಯತೇ  ।
ಗಾಂಗೋ  ಹ್ರದ  ಇವಾಕ್ಷೋಭ್ಯೋ  ಯಃ  ಸ  ಪಂಡಿತ  ಉಚ್ಯತೇ  ॥  26॥

ತತ್ತ್ವಜ್ಞಃ  ಸರ್ವಭೂತಾನಾಂ  ಯೋಗಜ್ಞಃ  ಸರ್ವಕರ್ಮಣಾಮ್  ।
ಉಪಾಯಜ್ಞೋ  ಮನುಷ್ಯಾಣಾಂ  ನರಃ  ಪಂಡಿತ  ಉಚ್ಯತೇ  ॥  27॥

ಪ್ರವೃತ್ತ  ವಾಕ್ಚಿತ್ರಕಥ  ಊಹವಾನ್ಪ್ರತಿಭಾನವಾನ್  ।
ಆಶು  ಗ್ರಂಥಸ್ಯ  ವಕ್ತಾ  ಚ  ಸ  ವೈ  ಪಂಡಿತ  ಉಚ್ಯತೇ  ॥  28॥

ಶ್ರುತಂ  ಪ್ರಜ್ಞಾನುಗಂ  ಯಸ್ಯ  ಪ್ರಜ್ಞಾ  ಚೈವ  ಶ್ರುತಾನುಗಾ
।
ಅಸಂಭಿನ್ನಾರ್ಯ  ಮರ್ಯಾದಃ  ಪಂಡಿತಾಖ್ಯಾಂ  ಲಭೇತ  ಸಃ  ॥  29॥

ಅರ್ಥಂ  ಮಹಾಂತಮಾಸದ್ಯ  ವಿದ್ಯಾಮೈಶ್ವರ್ಯಮೇವ  ಚ  ।
ವಿಚರತ್ಯಸಮುನ್ನದ್ಧೋ  ಯಸ್ಯ  ಪಂಡಿತ  ಉಚ್ಯತೇ  ॥ - ॥

ಅಶ್ರುತಶ್ಚ  ಸಮುನ್ನದ್ಧೋ  ದರಿದ್ರಶ್ಚ  ಮಹಾಮನಾಃ  ।
ಅರ್ಥಾಂಶ್ಚಾಕರ್ಮಣಾ  ಪ್ರೇಪ್ಸುರ್ಮೂಢ  ಇತ್ಯುಚ್ಯತೇ
ಬುಧೈಃ  ॥  30॥

ಸ್ವಮರ್ಥಂ  ಯಃ  ಪರಿತ್ಯಜ್ಯ  ಪರಾರ್ಥಮನುತಿಷ್ಠತಿ  ।
ಮಿಥ್ಯಾ  ಚರತಿ  ಮಿತ್ರಾರ್ಥೇ  ಯಶ್ಚ  ಮೂಢಃ  ಸ  ಉಚ್ಯತೇ  ॥  31॥

ಅಕಾಮಾಂ  ಕಾಮಯತಿ  ಯಃ  ಕಾಮಯಾನಾಂ  ಪರಿತ್ಯಜೇತ್  ।
ಬಲವಂತಂ  ಚ  ಯೋ  ದ್ವೇಷ್ಟಿ  ತಮಾಹುರ್ಮೂಢಚೇತಸಮ್  ॥ - ॥

ಅಕಾಮಾನ್ಕಾಮಯತಿ  ಯಃ  ಕಾಮಯಾನಾನ್ಪರಿದ್ವಿಷನ್  ।
ಬಲವಂತಂ  ಚ  ಯೋ  ದ್ವೇಷ್ಟಿ  ತಮಾಹುರ್ಮೂಢಚೇತಸಮ್  ॥  32॥

ಅಮಿತ್ರಂ  ಕುರುತೇ  ಮಿತ್ರಂ  ಮಿತ್ರಂ  ದ್ವೇಷ್ಟಿ  ಹಿನಸ್ತಿ  ಚ
।
ಕರ್ಮ  ಚಾರಭತೇ  ದುಷ್ಟಂ  ತಮಾಹುರ್ಮೂಢಚೇತಸಮ್  ॥  33॥

ಸಂಸಾರಯತಿ  ಕೃತ್ಯಾನಿ  ಸರ್ವತ್ರ  ವಿಚಿಕಿತ್ಸತೇ  ।
ಚಿರಂ  ಕರೋತಿ  ಕ್ಷಿಪ್ರಾರ್ಥೇ  ಸ  ಮೂಢೋ  ಭರತರ್ಷಭ  ॥  34॥



ಶ್ರಾದ್ಧಂ  ಪಿತೃಭ್ಯೋ  ನ  ದದಾತಿ  ದೈವತಾನಿ  ನಾರ್ಚತಿ  ।
ಸುಹೃನ್ಮಿತ್ರಂ  ನ  ಲಭತೇ  ತಮಾಹುರ್ಮೂಢಚೇತಸಮ್  ॥ - ॥

ಅನಾಹೂತಃ  ಪ್ರವಿಶತಿ  ಅಪೃಷ್ಟೋ  ಬಹು  ಭಾಷತೇ  ।
ವಿಶ್ವಸತ್ಯಪ್ರಮತ್ತೇಷು  ಮೂಢ  ಚೇತಾ  ನರಾಧಮಃ  ॥  35॥

ಪರಂ  ಕ್ಷಿಪತಿ  ದೋಷೇಣ  ವರ್ತಮಾನಃ  ಸ್ವಯಂ  ತಥಾ  ।
ಯಶ್ಚ  ಕ್ರುಧ್ಯತ್ಯನೀಶಃ  ಸನ್ಸ  ಚ  ಮೂಢತಮೋ  ನರಃ  ॥  36॥

ಆತ್ಮನೋ  ಬಲಮಾಜ್ಞಾಯ  ಧರ್ಮಾರ್ಥಪರಿವರ್ಜಿತಮ್  ।
ಅಲಭ್ಯಮಿಚ್ಛನ್ನೈಷ್ಕರ್ಮ್ಯಾನ್ಮೂಢ
ಬುದ್ಧಿರಿಹೋಚ್ಯತೇ  ॥  37॥

ಅಶಿಷ್ಯಂ  ಶಾಸ್ತಿ  ಯೋ  ರಾಜನ್ಯಶ್ಚ  ಶೂನ್ಯಮುಪಾಸತೇ  ।
ಕದರ್ಯಂ  ಭಜತೇ  ಯಶ್ಚ  ತಮಾಹುರ್ಮೂಢಚೇತಸಮ್  ॥  38॥

ಅರ್ಥಂ  ಮಹಾಂತಮಾಸಾದ್ಯ  ವಿದ್ಯಾಮೈಶ್ವರ್ಯಮೇವ  ವಾ  ।
ವಿಚರತ್ಯಸಮುನ್ನದ್ಧೋ  ಯಃ  ಸ  ಪಂಡಿತ  ಉಚ್ಯತೇ  ॥  39॥

ಏಕಃ  ಸಂಪನ್ನಮಶ್ನಾತಿ  ವಸ್ತೇ  ವಾಸಶ್ಚ  ಶೋಭನಮ್  ।
ಯೋಽಸಂವಿಭಜ್ಯ  ಭೃತ್ಯೇಭ್ಯಃ  ಕೋ  ನೃಶಂಸತರಸ್ತತಃ  ॥  40॥

ಏಕಃ  ಪಾಪಾನಿ  ಕುರುತೇ  ಫಲಂ  ಭುಂಕ್ತೇ  ಮಹಾಜನಃ  ।
ಭೋಕ್ತಾರೋ  ವಿಪ್ರಮುಚ್ಯಂತೇ  ಕರ್ತಾ  ದೋಷೇಣ  ಲಿಪ್ಯತೇ  ॥  41
॥

ಏಕಂ  ಹನ್ಯಾನ್ನ  ವಾಹನ್ಯಾದಿಷುರ್ಮುಕ್ತೋ  ಧನುಷ್ಮತಾ  ।
ಬುದ್ಧಿರ್ಬುದ್ಧಿಮತೋತ್ಸೃಷ್ಟಾ  ಹನ್ಯಾದ್ರಾಷ್ಟ್ರಂ
ಸರಾಜಕಮ್  ॥  42॥

ಏಕಯಾ  ದ್ವೇ  ವಿನಿಶ್ಚಿತ್ಯ  ತ್ರೀಂಶ್ಚತುರ್ಭಿರ್ವಶೇ
ಕುರು  ।
ಪಂಚ  ಜಿತ್ವಾ  ವಿದಿತ್ವಾ  ಷಟ್ಸಪ್ತ  ಹಿತ್ವಾ  ಸುಖೀ  ಭವ  ॥  43॥

ಏಕಂ  ವಿಷರಸೋ  ಹಂತಿ  ಶಸ್ತ್ರೇಣೈಕಶ್ಚ  ವಧ್ಯತೇ  ।
ಸರಾಷ್ಟ್ರಂ  ಸ  ಪ್ರಜಂ  ಹಂತಿ  ರಾಜಾನಂ  ಮಂತ್ರವಿಸ್ರವಃ  ॥  44॥

ಏಕಃ  ಸ್ವಾದು  ನ  ಭುಂಜೀತ  ಏಕಶ್ಚಾರ್ಥಾನ್ನ  ಚಿಂತಯೇತ್  ।
ಏಕೋ  ನ  ಗಚ್ಛೇದಧ್ವಾನಂ  ನೈಕಃ  ಸುಪ್ತೇಷು  ಜಾಗೃಯಾತ್  ॥  45॥

ಏಕಮೇವಾದ್ವಿತೀಯಂ  ತದ್ಯದ್ರಾಜನ್ನಾವಬುಧ್ಯಸೇ  ।
ಸತ್ಯಂ  ಸ್ವರ್ಗಸ್ಯ  ಸೋಪಾನಂ  ಪಾರಾವಾರಸ್ಯ  ನೌರಿವ  ॥  46॥

ಏಕಃ  ಕ್ಷಮಾವತಾಂ  ದೋಷೋ  ದ್ವಿತೀಯೋ  ನೋಪಲಭ್ಯತೇ  ।
ಯದೇನಂ  ಕ್ಷಮಯಾ  ಯುಕ್ತಮಶಕ್ತಂ  ಮನ್ಯತೇ  ಜನಃ  ॥  47॥



ಸೋಽಸ್ಯ  ದೋಷೋ  ನ  ಮಂತವ್ಯಃ  ಕ್ಷಮಾ  ಹಿ  ಪರಮಂ  ಬಲಮ್  ।
ಕ್ಷಮಾ  ಗುಣೋ  ಹ್ಯಶಕ್ತಾನಾಂ  ಶಕ್ತಾನಾಂ  ಭೂಷಣಂ  ತಥಾ  ॥ - ॥

ಕ್ಷಮಾ  ವಶೀಕೃತಿರ್ಲೋಕೇ  ಕ್ಷಮಯಾ  ಕಿಂ  ನ  ಸಾಧ್ಯತೇ  ।
ಶಾಂತಿಶಂಖಃ  ಕರೇ  ಯಸ್ಯ  ಕಿಂ  ಕರಿಷ್ಯತಿ  ದುರ್ಜನಃ  ॥ - ॥

ಅತೃಣೇ  ಪತಿತೋ  ವಹ್ನಿಃ  ಸ್ವಯಮೇವೋಪಶಾಮ್ಯತಿ  ।
ಅಕ್ಷಮಾವಾನ್ಪರಂ  ದೋಷೈರಾತ್ಮಾನಂ  ಚೈವ  ಯೋಜಯೇತ್  ॥ - ॥

ಏಕೋ  ಧರ್ಮಃ  ಪರಂ  ಶ್ರೇಯಃ  ಕ್ಷಮೈಕಾ  ಶಾಂತಿರುತ್ತಮಾ  ।
ವಿದ್ಯೈಕಾ  ಪರಮಾ  ದೃಷ್ಟಿರಹಿಂಸೈಕಾ  ಸುಖಾವಹಾ  ॥  48॥

ದ್ವಾವಿಮೌ  ಗ್ರಸತೇ  ಭೂಮಿಃ  ಸರ್ಪೋ  ಬಿಲಶಯಾನಿವ  ।
ರಾಜಾನಂ  ಚಾವಿರೋದ್ಧಾರಂ  ಬ್ರಾಹ್ಮಣಂ  ಚಾಪ್ರವಾಸಿನಮ್  ॥  49
॥

ದ್ವೇ  ಕರ್ಮಣೀ  ನರಃ  ಕುರ್ವನ್ನಸ್ಮಿಁಲ್ಲೋಕೇ  ವಿರೋಚತೇ  ।
ಅಬ್ರುವನ್ಪರುಷಂ  ಕಿಂ  ಚಿದಸತೋ  ನಾರ್ಥಯಂಸ್ತಥಾ  ॥  50॥

ದ್ವಾವಿಮೌ  ಪುರುಷವ್ಯಾಘ್ರ  ಪರಪ್ರತ್ಯಯ  ಕಾರಿಣೌ  ।
ಸ್ತ್ರಿಯಃ  ಕಾಮಿತ  ಕಾಮಿನ್ಯೋ  ಲೋಕಃ  ಪೂಜಿತ  ಪೂಜಕಃ  ॥  51॥

ದ್ವಾವಿಮೌ  ಕಂಟಕೌ  ತೀಕ್ಷ್ಣೌ  ಶರೀರಪರಿಶೋಷಣೌ  ।
ಯಶ್ಚಾಧನಃ  ಕಾಮಯತೇ  ಯಶ್ಚ  ಕುಪ್ಯತ್ಯನೀಶ್ವರಃ  ॥  52॥

ದ್ವಾವೇವ  ನ  ವಿರಾಜೇತೇ  ವಿಪರೀತೇನ  ಕರ್ಮಣಾ  ।
ಗೃಹಸ್ಥಶ್ಚ  ನಿರಾರಂಭಃ  ಕಾರ್ಯವಾಂಶ್ಚೈವ  ಭಿಕ್ಷುಕಃ  ॥ - ॥

ದ್ವಾವಿಮೌ  ಪುರುಷೌ  ರಾಜನ್ಸ್ವರ್ಗಸ್ಯ  ಪರಿ  ತಿಷ್ಠತಃ  ।
ಪ್ರಭುಶ್ಚ  ಕ್ಷಮಯಾ  ಯುಕ್ತೋ  ದರಿದ್ರಶ್ಚ  ಪ್ರದಾನವಾನ್  ॥
53॥

ನ್ಯಾಯಾಗತಸ್ಯ  ದ್ರವ್ಯಸ್ಯ  ಬೋದ್ಧವ್ಯೌ  ದ್ವಾವತಿಕ್ರಮೌ
।
ಅಪಾತ್ರೇ  ಪ್ರತಿಪತ್ತಿಶ್ಚ  ಪಾತ್ರೇ  ಚಾಪ್ರತಿಪಾದನಮ್  ॥  54
॥

ದ್ವಾವಂಭಸಿ  ನಿವೇಷ್ಟವ್ಯೌ  ಗಲೇ  ಬದ್ಧ್ವಾ  ದೃಢಂ  ಶಿಲಾಮ್  ।
ಧನವಂತಮದಾತಾರಂ  ದರಿದ್ರಂ  ಚಾತಪಸ್ವಿನಮ್  ॥ - ॥

ದ್ವಾವಿಮೌ  ಪುರುಷವ್ಯಾಘ್ರ  ಸುರ್ಯಮಂಡಲಭೇದಿನೌ  ।
ಪರಿವ್ರಾಡ್ಯೋಗಯುಕ್ತಶ್ಚ  ರಣೇ  ಚಾಭಿಮುಖೋ  ಹತಃ  ॥ - ॥

ತ್ರಯೋ  ನ್ಯಾಯಾ  ಮನುಷ್ಯಾಣಾಂ  ಶ್ರೂಯಂತೇ  ಭರತರ್ಷಭ  ।
ಕನೀಯಾನ್ಮಧ್ಯಮಃ  ಶ್ರೇಷ್ಠ  ಇತಿ  ವೇದವಿದೋ  ವಿದುಃ  ॥  55॥



ತ್ರಿವಿಧಾಃ  ಪುರುಷಾ  ರಾಜನ್ನುತ್ತಮಾಧಮಮಧ್ಯಮಾಃ  ।
ನಿಯೋಜಯೇದ್ಯಥಾವತ್ತಾಂಸ್ತ್ರಿವಿಧೇಷ್ವೇವ  ಕರ್ಮಸು  ॥  56
॥

ತ್ರಯ  ಏವಾಧನಾ  ರಾಜನ್ಭಾರ್ಯಾ  ದಾಸಸ್ತಥಾ  ಸುತಃ  ।
ಯತ್ತೇ  ಸಮಧಿಗಚ್ಛಂತಿ  ಯಸ್ಯ  ತೇ  ತಸ್ಯ  ತದ್ಧನಮ್  ॥  57॥

ಹರಣಂ  ಚ  ಪರಸ್ವಾನಾಂ  ಪರದಾರಾಭಿಮರ್ಶನಮ್  ।
ಸುಹೃದಶ್ಚ  ಪರಿತ್ಯಾಗಸ್ತ್ರಯೋ  ದೋಷಾ  ಕ್ಷಯಾವಹಃ  ॥ - ॥

ತ್ರಿವಿಧಂ  ನರಕಸ್ಯೇದಂ  ದ್ವಾರಂ  ನಾಶನಮಾತ್ಮನಃ  ।
ಕಾಮಃ  ಕ್ರೋಧಸ್ತಥಾ  ಲೋಭಸ್ತಸ್ಮಾದೇತತ್ತ್ರಯಂ  ತ್ಯಜೇತ್
॥ - ॥

ವರಪ್ರದಾನಂ  ರಾಜ್ಯಾಂ  ಚ  ಪುತ್ರಜನ್ಮ  ಚ  ಭಾರತ  ।
ಶತ್ರೋಶ್ಚ  ಮೋಕ್ಷಣಂ  ಕೃಚ್ಛ್ರಾತ್ತ್ರೀಣಿ  ಚೈಕಂ  ಚ
ತತ್ಸಮಮ್  ॥ - ॥

ಭಕ್ತಂ  ಚ  ಬಜಮಾನಂ  ಚ  ತವಾಸ್ಮೀತಿ  ವಾದಿನಮ್  ।
ತ್ರೀನೇತಾನ್  ಶರಣಂ  ಪ್ರಾಪ್ತಾನ್ವಿಷಮೇಽಪಿ  ನ
ಸಂತ್ಯಜೇತ್  ॥ - ॥

ಚತ್ವಾರಿ  ರಾಜ್ಞಾ  ತು  ಮಹಾಬಲೇನ
ವರ್ಜ್ಯಾನ್ಯಾಹುಃ  ಪಂಡಿತಸ್ತಾನಿ  ವಿದ್ಯಾತ್  ।
ಅಲ್ಪಪ್ರಜ್ಞೈಃ  ಸಹ  ಮಂತ್ರಂ  ನ  ಕುರ್ಯಾನ್
ನ  ದೀರ್ಘಸೂತ್ರೈರಲಸೈಶ್ಚಾರಣೈಶ್ಚ  ॥  58॥

ಚತ್ವಾರಿ  ತೇ  ತಾತ  ಗೃಹೇ  ವಸಂತು
ಶ್ರಿಯಾಭಿಜುಷ್ಟಸ್ಯ  ಗೃಹಸ್ಥ  ಧರ್ಮೇ  ।
ವೃದ್ಧೋ  ಜ್ಞಾತಿರವಸನ್ನಃ  ಕುಲೀನಃ
ಸಖಾ  ದರಿದ್ರೋ  ಭಗಿನೀ  ಚಾನಪತ್ಯಾ  ॥  59॥

ಚತ್ವಾರ್ಯಾಹ  ಮಹಾರಾಜ  ಸದ್ಯಸ್ಕಾನಿ  ಬೃಹಸ್ಪತಿಃ  ।
ಪೃಚ್ಛತೇ  ತ್ರಿದಶೇಂದ್ರಾಯ  ತಾನೀಮಾನಿ  ನಿಬೋಧ  ಮೇ  ॥  60॥

ದೇವತಾನಾಂ  ಚ  ಸಂಕಲ್ಪಮನುಭಾವಂ  ಚ  ಧೀಮತಾಮ್  ।
ವಿನಯಂ  ಕೃತವಿದ್ಯಾನಾಂ  ವಿನಾಶಂ  ಪಾಪಕರ್ಮಣಾಮ್  ॥  61॥

ಚತ್ವಾರಿ  ಕರ್ಮಾಣ್ಯಭಯಂಕರಾಣಿ
ಭಯಂ  ಪ್ರಯಚ್ಛಂತ್ಯಯಥಾಕೃತಾನಿ  ।
ಮಾನಾಗ್ನಿಹೋತ್ರಂ  ಉತ  ಮಾನಮೌನಂ
ಮಾನೇನಾಧೀತಮುತ  ಮಾನಯಜ್ಞಃ  ॥ - ॥



ಪಂಚಾಗ್ನಯೋ  ಮನುಷ್ಯೇಣ  ಪರಿಚರ್ಯಾಃ  ಪ್ರಯತ್ನತಃ  ।
ಪಿತಾ  ಮಾತಾಗ್ನಿರಾತ್ಮಾ  ಚ  ಗುರುಶ್ಚ  ಭರತರ್ಷಭ  ॥  62॥

ಪಂಚೈವ  ಪೂಜಯಁಲ್ಲೋಕೇ  ಯಶಃ  ಪ್ರಾಪ್ನೋತಿ  ಕೇವಲಮ್  ।
ದೇವಾನ್ಪಿತೄನ್ಮನುಷ್ಯಾಂಶ್ಚ  ಭಿಕ್ಷೂನತಿಥಿಪಂಚಮಾನ್  ॥
63॥

ಪಂಚ  ತ್ವಾನುಗಮಿಷ್ಯಂತಿ  ಯತ್ರ  ಯತ್ರ  ಗಮಿಷ್ಯಸಿ  ।
ಮಿತ್ರಾಣ್ಯಮಿತ್ರಾ  ಮಧ್ಯಸ್ಥಾ  ಉಪಜೀವ್ಯೋಪಜೀವಿನಃ  ॥  64॥

ಪಂಚೇಂದ್ರಿಯಸ್ಯ  ಮರ್ತ್ಯಸ್ಯ  ಛಿದ್ರಂ
ಚೇದೇಕಮಿಂದ್ರಿಯಮ್  ।
ತತೋಽಸ್ಯ  ಸ್ರವತಿ  ಪ್ರಜ್ಞಾ  ದೃತೇಃ  ಪಾದಾದಿವೋದಕಮ್  ॥  65॥

ಷಡ್ದೋಷಾಃ  ಪುರುಷೇಣೇಹ  ಹಾತವ್ಯಾ  ಭೂತಿಮಿಚ್ಛತಾ  ।
ನಿದ್ರಾ  ತಂದ್ರೀ  ಭಯಂ  ಕ್ರೋಧ  ಆಲಸ್ಯಂ  ದೀರ್ಘಸೂತ್ರತಾ  ॥  66
॥

ಷಡಿಮಾನ್ಪುರುಷೋ  ಜಹ್ಯಾದ್ಭಿನ್ನಾಂ  ನಾವಮಿವಾರ್ಣವೇ  ।
ಅಪ್ರವಕ್ತಾರಮಾಚಾರ್ಯಮನಧೀಯಾನಮೃತ್ವಿಜಮ್  ॥  67॥

ಅರಕ್ಷಿತಾರಂ  ರಾಜಾನಂ  ಭಾರ್ಯಾಂ  ಚಾಪ್ರಿಯ  ವಾದಿನೀಮ್  ।
ಗ್ರಾಮಕಾರಂ  ಚ  ಗೋಪಾಲಂ  ವನಕಾಮಂ  ಚ  ನಾಪಿತಮ್  ॥  68॥

ಷಡೇವ  ತು  ಗುಣಾಃ  ಪುಂಸಾ  ನ  ಹಾತವ್ಯಾಃ  ಕದಾಚನ  ।
ಸತ್ಯಂ  ದಾನಮನಾಲಸ್ಯಮನಸೂಯಾ  ಕ್ಷಮಾ  ಧೃತಿಃ  ॥  69॥

ಅರ್ಥಾಗಮೋ  ನಿತ್ಯಮರೋಗಿತಾ  ಚ
ಪ್ರಿಯಾ  ಚ  ಭಾರ್ಯಾ  ಪ್ರಿಯವಾದಿನೀ  ಚ  ।
ವಶ್ಯಶ್ಚ  ಪುತ್ರೋಽರ್ಥಕರೀ  ಚ  ವಿದ್ಯಾ
ಷಟ್  ಜೀವಲೋಕಸ್ಯ  ಸುಖಾನಿ  ರಾಜನ್  ॥ - ॥

ಷಣ್ಣಾಮಾತ್ಮನಿ  ನಿತ್ಯಾನಾಮೈಶ್ವರ್ಯಂ  ಯೋಽಧಿಗಚ್ಛತಿ  ।
ನ  ಸ  ಪಾಪೈಃ  ಕುತೋಽನರ್ಥೈರ್ಯುಜ್ಯತೇ  ವಿಜಿತೇಂದ್ರಿಯಃ  ॥
70॥

ಷಡಿಮೇ  ಷಟ್ಸು  ಜೀವಂತಿ  ಸಪ್ತಮೋ  ನೋಪಲಭ್ಯತೇ  ।
ಚೋರಾಃ  ಪ್ರಮತ್ತೇ  ಜೀವಂತಿ  ವ್ಯಾಧಿತೇಷು  ಚಿಕಿತ್ಸಕಾಃ  ॥
71॥

ಪ್ರಮದಾಃ  ಕಾಮಯಾನೇಷು  ಯಜಮಾನೇಷು  ಯಾಜಕಾಃ  ।
ರಾಜಾ  ವಿವದಮಾನೇಷು  ನಿತ್ಯಂ  ಮೂರ್ಖೇಷು  ಪಂಡಿತಾಃ  ॥  72॥



ಷಡಿಮಾನಿ  ವಿನಶ್ಯಂತಿ  ಮುಹೂರ್ತಮನವೇಕ್ಷಣಾತ್  ।
ಗಾವಃ  ಸೇವಾ  ಕೃಷಿರ್ಭಾರ್ಯಾ  ವಿದ್ಯಾ  ವೃಷಲಸಂಗತಿಃ  ॥ - ॥

ಷಡೇತೇ  ಹ್ಯವಮನ್ಯಂತೇ  ನಿತ್ಯಂ  ಪೂರ್ವೋಪಕಾರಿಣಮ್  ।
ಆಚಾರ್ಯಂ  ಶಿಕ್ಷಿತಾ  ಶಿಷ್ಯಾಃ  ಕೃತದಾರಶ್ಚ  ಮಾತರಮ್  ॥ - ॥

ನಾರಿಂ  ವಿಗತಕಾಮಸ್ತು  ಕೃತಾರ್ಥಾಶ್ಚ  ಪ್ರಯೋಜಕಮ್  ।
ನಾವಂ  ನಿಸ್ತೀರ್ಣಕಾಂತಾರಾ  ನಾತುರಾಶ್ಚ  ಚಿಕಿತ್ಸಕಮ್  ॥ -
॥

ಆರೋಗ್ಯಮಾನೃಣ್ಯಮವಿಪ್ರವಾಸಃ
ಸದ್ಭಿರ್ಮನುಷ್ಯೈಃ  ಸಹ  ಸಂಪ್ರಯೋಗಃ  ।
ಸ್ವಪ್ರತ್ಯಯಾ  ವೃತ್ತಿರಭೀತವಾಸಃ
ಷಟ್  ಜೀವಲೋಕಸ್ಯ  ಸುಖಾನಿ  ರಾಜನ್  ॥ - ॥

ಈರ್ಷುರ್ಘೃಣೀ  ನಸಂತುಷ್ಟಃ  ಕ್ರೋಧನೋ  ನಿತ್ಯಶಂಕಿತಃ  ।
ಪರಭಾಗ್ಯೋಪಜೀವೀ  ಚ  ಷಡೇತೇ  ನಿತ್ಯದುಃಖಿತಾಃ  ॥ - ॥

ಸಪ್ತ  ದೋಷಾಃ  ಸದಾ  ರಾಜ್ಞಾ  ಹಾತವ್ಯಾ  ವ್ಯಸನೋದಯಾಃ  ।
ಪ್ರಾಯಶೋ  ಯೈರ್ವಿನಶ್ಯಂತಿ  ಕೃತಮೂಲಾಶ್ಚ  ಪಾರ್ಥಿವಾಃ  ॥  73
॥

ಸ್ತ್ರಿಯೋಽಕ್ಷಾ  ಮೃಗಯಾ  ಪಾನಂ  ವಾಕ್ಪಾರುಷ್ಯಂ  ಚ  ಪಂಚಮಮ್
।
ಮಹಚ್ಚ  ದಂಡಪಾರುಷ್ಯಮರ್ಥದೂಷಣಮೇವ  ಚ  ॥  74॥

ಅಷ್ಟೌ  ಪೂರ್ವನಿಮಿತ್ತಾನಿ  ನರಸ್ಯ  ವಿನಶಿಷ್ಯತಃ  ।
ಬ್ರಾಹ್ಮಣಾನ್ಪ್ರಥಮಂ  ದ್ವೇಷ್ಟಿ  ಬ್ರಾಹ್ಮಣೈಶ್ಚ
ವಿರುಧ್ಯತೇ  ॥  75॥

ಬ್ರಾಹ್ಮಣ  ಸ್ವಾನಿ  ಚಾದತ್ತೇ  ಬ್ರಾಹ್ಮಣಾಂಶ್ಚ
ಜಿಘಾಂಸತಿ  ।
ರಮತೇ  ನಿಂದಯಾ  ಚೈಷಾಂ  ಪ್ರಶಂಸಾಂ  ನಾಭಿನಂದತಿ  ॥  76॥

ನೈತಾನ್ಸ್ಮರತಿ  ಕೃತ್ಯೇಷು  ಯಾಚಿತಶ್ಚಾಭ್ಯಸೂಯತಿ  ।
ಏತಾಂದೋಷಾನ್ನರಃ  ಪ್ರಾಜ್ಞೋ  ಬುದ್ಧ್ಯಾ  ಬುದ್ಧ್ವಾ
ವಿವರ್ಜಯೇತ್  ॥  77॥

ಅಷ್ಟಾವಿಮಾನಿ  ಹರ್ಷಸ್ಯ  ನವ  ನೀತಾನಿ  ಭಾರತ  ।
ವರ್ತಮಾನಾನಿ  ದೃಶ್ಯಂತೇ  ತಾನ್ಯೇವ  ಸುಸುಖಾನ್ಯಪಿ  ॥  78॥

ಸಮಾಗಮಶ್ಚ  ಸಖಿಭಿರ್ಮಹಾಂಶ್ಚೈವ  ಧನಾಗಮಃ  ।
ಪುತ್ರೇಣ  ಚ  ಪರಿಷ್ವಂಗಃ  ಸನ್ನಿಪಾತಶ್ಚ  ಮೈಥುನೇ  ॥  79॥



ಸಮಯೇ  ಚ  ಪ್ರಿಯಾಲಾಪಃ  ಸ್ವಯೂಥೇಷು  ಚ  ಸನ್ನತಿಃ  ।
ಅಭಿಪ್ರೇತಸ್ಯ  ಲಾಭಶ್ಚ  ಪೂಜಾ  ಚ  ಜನಸಂಸದಿ  ॥  80॥

ಅಷ್ಟೌ  ಗುಣಾಃ  ಪುರುಷಂ  ದೀಪಯಂತಿ
ಪ್ರಜ್ಞಾ  ಚ  ಕೌಲ್ಯಂ  ಚ  ದಮಃ  ಶ್ರುತಂ  ಚ  ।
ಪರಾಕ್ರಮಶ್ಚಾಬಹುಭಾಷಿತಾ  ಚ
ದಾನಂ  ಯಥಾಶಕ್ತಿ  ಕೃತಜ್ಞತಾ  ಚ  ॥ - ॥

ನವದ್ವಾರಮಿದಂ  ವೇಶ್ಮ  ತ್ರಿಸ್ಥೂಣಂ  ಪಂಚ  ಸಾಕ್ಷಿಕಮ್  ।
ಕ್ಷೇತ್ರಜ್ಞಾಧಿಷ್ಠಿತಂ  ವಿದ್ವಾನ್ಯೋ  ವೇದ  ಸ  ಪರಃ  ಕವಿಃ  ॥
81॥

ದಶ  ಧರ್ಮಂ  ನ  ಜಾನಂತಿ  ಧೃತರಾಷ್ಟ್ರ  ನಿಬೋಧ  ತಾನ್  ।
ಮತ್ತಃ  ಪ್ರಮತ್ತ  ಉನ್ಮತ್ತಃ  ಶ್ರಾಂತಃ  ಕ್ರುದ್ಧೋ
ಬುಭುಕ್ಷಿತಃ  ॥  82॥

ತ್ವರಮಾಣಶ್ಚ  ಭೀರುಶ್ಚ  ಲುಬ್ಧಃ  ಕಾಮೀ  ಚ  ತೇ  ದಶ  ।
ತಸ್ಮಾದೇತೇಷು  ಭಾವೇಷು  ನ  ಪ್ರಸಜ್ಜೇತ  ಪಂಡಿತಃ  ॥  83॥

ಅತ್ರೈವೋದಾಹರಂತೀಮಮಿತಿಹಾಸಂ  ಪುರಾತನಮ್  ।
ಪುತ್ರಾರ್ಥಮಸುರೇಂದ್ರೇಣ  ಗೀತಂ  ಚೈವ  ಸುಧನ್ವನಾ  ॥  84॥

ಯಃ  ಕಾಮಮನ್ಯೂ  ಪ್ರಜಹಾತಿ  ರಾಜಾ
ಪಾತ್ರೇ  ಪ್ರತಿಷ್ಠಾಪಯತೇ  ಧನಂ  ಚ  ।
ವಿಶೇಷವಿಚ್ಛ್ರುತವಾನ್ಕ್ಷಿಪ್ರಕಾರೀ
ತಂ  ಸರ್ವಲೋಕಃ  ಕುರುತೇ  ಪ್ರಮಾಣಮ್  ॥  85॥

ಜಾನಾತಿ  ವಿಶ್ವಾಸಯಿತುಂ  ಮನುಷ್ಯಾನ್
ವಿಜ್ಞಾತ  ದೋಷೇಷು  ದಧಾತಿ  ದಂಡಮ್  ।
ಜಾನಾತಿ  ಮಾತ್ರಾಂ  ಚ  ತಥಾ  ಕ್ಷಮಾಂ  ಚ
ತಂ  ತಾದೃಶಂ  ಶ್ರೀರ್ಜುಷತೇ  ಸಮಗ್ರಾ  ॥  86॥

ಸುದುರ್ಬಲಂ  ನಾವಜಾನಾತಿ  ಕಂಚಿದ್ -
ಯುಕ್ತೋ  ರಿಪುಂ  ಸೇವತೇ  ಬುದ್ಧಿಪೂರ್ವಮ್  ।
ನ  ವಿಗ್ರಹಂ  ರೋಚಯತೇ  ಬಲಸ್ಥೈಃ
ಕಾಲೇ  ಚ  ಯೋ  ವಿಕ್ರಮತೇ  ಸ  ಧೀರಃ  ॥  87॥

ಪ್ರಾಪ್ಯಾಪದಂ  ನ  ವ್ಯಥತೇ  ಕದಾ  ಚಿದ್
ಉದ್ಯೋಗಮನ್ವಿಚ್ಛತಿ  ಚಾಪ್ರಮತ್ತಃ  ।
ದುಃಖಂ  ಚ  ಕಾಲೇ  ಸಹತೇ  ಜಿತಾತ್ಮಾ
ಧುರಂಧರಸ್ತಸ್ಯ  ಜಿತಾಃ  ಸಪತ್ನಾಃ  ॥  88॥



ಅನರ್ಥಕಂ  ವಿಪ್ರ  ವಾಸಂ  ಗೃಹೇಭ್ಯಃ
ಪಾಪೈಃ  ಸಂಧಿಂ  ಪರದಾರಾಭಿಮರ್ಶಮ್  ।
ದಂಭಂ  ಸ್ತೈನ್ಯಂ  ಪೈಶುನಂ  ಮದ್ಯ  ಪಾನಂ
ನ  ಸೇವತೇ  ಯಃ  ಸ  ಸುಖೀ  ಸದೈವ  ॥  89॥

ನ  ಸಂರಂಭೇಣಾರಭತೇಽರ್ಥವರ್ಗಂ
ಆಕಾರಿತಃ  ಶಂಸತಿ  ತಥ್ಯಮೇವ  ।
ನ  ಮಾತ್ರಾರ್ಥೇ  ರೋಚಯತೇ  ವಿವಾದಂ
ನಾಪೂಜಿತಃ  ಕುಪ್ಯತಿ  ಚಾಪ್ಯಮೂಢಃ  ॥  90॥

ನ  ಯೋಽಭ್ಯಸೂಯತ್ಯನುಕಂಪತೇ  ಚ
ನ  ದುರ್ಬಲಃ  ಪ್ರಾತಿಭಾವ್ಯಂ  ಕರೋತಿ  ।
ನಾತ್ಯಾಹ  ಕಿಂ  ಚಿತ್ಕ್ಷಮತೇ  ವಿವಾದಂ
ಸರ್ವತ್ರ  ತಾದೃಗ್ಲಭತೇ  ಪ್ರಶಂಸಾಮ್  ॥  91॥

ಯೋ  ನೋದ್ಧತಂ  ಕುರುತೇ  ಜಾತು  ವೇಷಂ
ನ  ಪೌರುಷೇಣಾಪಿ  ವಿಕತ್ಥತೇಽನ್ಯಾನ್  ।
ನ  ಮೂರ್ಚ್ಛಿತಃ  ಕಟುಕಾನ್ಯಾಹ  ಕಿಂ  ಚಿತ್
ಪ್ರಿಯಂ  ಸದಾ  ತಂ  ಕುರುತೇ  ಜನೋಽಪಿ  ॥  92॥

ನ  ವೈರಮುದ್ದೀಪಯತಿ  ಪ್ರಶಾಂತಂ
ನ  ದರ್ಮಮಾರೋಹತಿ  ನಾಸ್ತಮೇತಿ  ।
ನ  ದುರ್ಗತೋಽಸ್ಮೀತಿ  ಕರೋತಿ  ಮನ್ಯುಂ
ತಮಾರ್ಯ  ಶೀಲಂ  ಪರಮಾಹುರಗ್ರ್ಯಮ್  ॥  93॥

ನ  ಸ್ವೇ  ಸುಖೇ  ವೈ  ಕುರುತೇ  ಪ್ರಹರ್ಷಂ
ನಾನ್ಯಸ್ಯ  ದುಃಖೇ  ಭವತಿ  ಪ್ರತೀತಃ  ।
ದತ್ತ್ವಾ  ನ  ಪಶ್ಚಾತ್ಕುರುತೇಽನುತಾಪಂ
ನ  ಕತ್ಥತೇ  ಸತ್ಪುರುಷಾರ್ಯ  ಶೀಲಃ  ॥  94॥

ದೇಶಾಚಾರಾನ್ಸಮಯಾಂಜಾತಿಧರ್ಮಾನ್
ಬುಭೂಷತೇ  ಯಸ್ತು  ಪರಾವರಜ್ಞಃ  ।
ಸ  ತತ್ರ  ತತ್ರಾಧಿಗತಃ  ಸದೈವ
ಮಹಾಜನಸ್ಯಾಧಿಪತ್ಯಂ  ಕರೋತಿ  ॥  95॥

ದಂಭಂ  ಮೋಹಂ  ಮತ್ಸರಂ  ಪಾಪಕೃತ್ಯಂ
ರಾಜದ್ವಿಷ್ಟಂ  ಪೈಶುನಂ  ಪೂಗವೈರಮ್  ।
ಮತ್ತೋನ್ಮತ್ತೈರ್ದುರ್ಜನೈಶ್ಚಾಪಿ  ವಾದಂ
ಯಃ  ಪ್ರಜ್ಞಾವಾನ್ವರ್ಜಯೇತ್ಸ  ಪ್ರಧಾನಃ  ॥  96॥

ದಮಂ  ಶೌಚಂ  ದೈವತಂ  ಮಂಗಲಾನಿ
ಪ್ರಾಯಶ್ಚಿತ್ತಂ  ವಿವಿಧಾಁಲ್ಲೋಕವಾದಾನ್  ।
ಏತಾನಿ  ಯಃ  ಕುರುತೇ  ನೈತ್ಯಕಾನಿ



ತಸ್ಯೋತ್ಥಾನಂ  ದೇವತಾ  ರಾಧಯಂತಿ  ॥  97॥

ಸಮೈರ್ವಿವಾಹಂ  ಕುರುತೇ  ನ  ಹೀನೈಃ
ಸಮೈಃ  ಸಖ್ಯಂ  ವ್ಯವಹಾರಂ  ಕಥಾಶ್ಚ  ।
ಗುಣೈರ್ವಿಶಿಷ್ಟಾಂಶ್ಚ  ಪುರೋ  ದಧಾತಿ
ವಿಪಶ್ಚಿತಸ್ತಸ್ಯ  ನಯಾಃ  ಸುನೀತಾಃ  ॥  98॥

ಮಿತಂ  ಭುಂಕ್ತೇ  ಸಂವಿಭಜ್ಯಾಶ್ರಿತೇಭ್ಯೋ
ಮಿತಂ  ಸ್ವಪಿತ್ಯಮಿತಂ  ಕರ್ಮಕೃತ್ವಾ  ।
ದದಾತ್ಯಮಿತ್ರೇಷ್ವಪಿ  ಯಾಚಿತಃ  ಸಂ -
ಸ್ತಮಾತ್ಮವಂತಂ  ಪ್ರಜಹಾತ್ಯನರ್ಥಾಃ  ॥  99॥

ಚಿಕೀರ್ಷಿತಂ  ವಿಪ್ರಕೃತಂ  ಚ  ಯಸ್ಯ
ನಾನ್ಯೇ  ಜನಾಃ  ಕರ್ಮ  ಜಾನಂತಿ  ಕಿಂ  ಚಿತ್  ।
ಮಂತ್ರೇ  ಗುಪ್ತೇ  ಸಮ್ಯಗನುಷ್ಠಿತೇ  ಚ
ಸ್ವಲ್ಪೋ  ನಾಸ್ಯ  ವ್ಯಥತೇ  ಕಶ್ಚಿದರ್ಥಃ  ॥  100॥

ಯಃ  ಸರ್ವಭೂತಪ್ರಶಮೇ  ನಿವಿಷ್ಟಃ
ಸತ್ಯೋ  ಮೃದುರ್ದಾನಕೃಚ್ಛುದ್ಧ  ಭಾವಃ  ।
ಅತೀವ  ಸಂಜ್ಞಾಯತೇ  ಜ್ಞಾತಿಮಧ್ಯೇ
ಮಹಾಮಣಿರ್ಜಾತ್ಯ  ಇವ  ಪ್ರಸನ್ನಃ  ॥  101॥

ಯ  ಆತ್ಮನಾಪತ್ರಪತೇ  ಭೃಶಂ  ನರಃ
ಸ  ಸರ್ವಲೋಕಸ್ಯ  ಗುರುರ್ಭವತ್ಯುತ  ।
ಅನಂತ  ತೇಜಾಃ  ಸುಮನಾಃ  ಸಮಾಹಿತಃ
ಸ್ವತೇಜಸಾ  ಸೂರ್ಯ  ಇವಾವಭಾಸತೇ  ॥  102॥

ವನೇ  ಜಾತಾಃ  ಶಾಪದಗ್ಧಸ್ಯ  ರಾಜ್ಞಃ
ಪಾಂಡೋಃ  ಪುತ್ರಾಃ  ಪಂಚ  ಪಂಚೇಂದ್ರ  ಕಲ್ಪಾಃ  ।
ತ್ವಯೈವ  ಬಾಲಾ  ವರ್ಧಿತಾಃ  ಶಿಕ್ಷಿತಾಶ್ಚ
ತವಾದೇಶಂ  ಪಾಲಯಂತ್ಯಾಂಬಿಕೇಯ  ॥  103॥

ಪ್ರದಾಯೈಷಾಮುಚಿತಂ  ತಾತ  ರಾಜ್ಯಂ
ಸುಖೀ  ಪುತ್ರೈಃ  ಸಹಿತೋ  ಮೋದಮಾನಃ  ।
ನ  ದೇವಾನಾಂ  ನಾಪಿ  ಚ  ಮಾನುಷಾಣಾಂ
ಭವಿಷ್ಯಸಿ  ತ್ವಂ  ತರ್ಕಣೀಯೋ  ನರೇಂದ್ರ  ॥  104॥

॥  ಇತಿ  ಶ್ರೀಮಹಾಭಾರತೇ  ಉದ್ಯೋಗಪರ್ವಣಿ  ಪ್ರಜಾಗರಪರ್ವಣಿ
ವಿದುರನೀತಿವಾಕ್ಯೇ  ತ್ರಯಸ್ತ್ರಿಂಶೋಽಧ್ಯಾಯಃ  ॥  33 ॥

